[image: image1.png]


                                      RELACION
                                                  PËR
                                   PROJEKTVENDIMIN 
“PËR MIRATIMIN E KUSHTEVE TË POSAÇME, DOKUMENTACIONIT SHOQËRUES, PROCEDURËS, AFATEVE PËR DHËNIEN E AUTORIZIMIT, SI DHE MËNYRËS DHE KRITEREVE TË NDARJES SË KUOTAVE VJETORE TË IMPORTIT TË HIDROFLUOROKARBONEVE DHE/OSE PAJISJEVE TË PARAMBUSHURA ME HIDROFLUOROKARBONE”

I. QËLLIMI I PROJEKTAKTIT DHE OBJEKTIVAT QË SYNOHEN TË ARRIHEN

Qëllimi i këtij projektvendimi është të miratojë kushtet e posaçme, dokumentacionin shoqërues, procedurën, afatet për dhënien e autorizimit të ndarjes së kuotës vjetore të importit të hidrofluorokarboneve dhe/ose pajisjeve të parambushura me hidrofluorokarbone, si dhe mënyrën e ndarjes së kuotave vjetore të importit të hidrofluorokarboneve dhe/ose pajisjeve të parambushura me hidrofluorokarbone, si dhe kriteret për ndarjen e tyre.
Ky projektvendim përcakton rregullat për ndarjen e kuotave për importin e gazeve të fluoruara në zbatim të Amendamentit të Kigalit dhe zbatimin e tij për të arritur në një reduktim efektiv të emetimeve. Projektvendimi mbështet mbrojtjen e mjedisit dhe shëndetin e njeriut duke përafruar përpjekjet kombëtare me angazhimet ndërkombëtare si Amendamenti i Kigalit, duke kontribuar në qëllimet globale të klimës. Për më tepër, ai siguron stabilitet dhe parashikueshmëri të tregut, duke inkurajuar bizneset të investojnë në alternativa të qëndrueshme. 
II. VLERËSIMI I PROJEKTAKTIT NË RAPORT ME PROGRAMIN POLITIK TË KËSHILLIT TË MINISTRAVE, ME PROGRAMIN ANALITIK TË AKTËVE DHE DOKUMENTË TË TJERA POLITIKË
Ministria e Turizmit dhe Mjedisit ka parashikuar në programin analitik të akteve për vitin 2024 hartimin e këtij projektvendimi në mbështetje të nenit 100 të Kushtetutës, të pikave 2 dhe 3, të nenit 20, të ligjit nr. 2/2023, “Për gazet serrë të fluoruara”.

Projektvendimi është në përputhje me programin politik të Qeverisë dhe programin e përgjithshëm të Ministrisë së Mjedisit për nismat ligjore dhe nënligjore që duhen ndërmarrë ne përmirësimin e kuadrit ligjor, nënligjor dhe rregullator për të çuar përpara detyrën shumë të rëndësishme të luftës kundër degradimit mjedisor, dhe nxitjen e qëndrueshmërisë mjedisore.

III.  ARGUMENTIMI I PROJEKTAKTIT LIDHUR ME PËRPARËSITË, PROBLEMATIKAT, EFEKTËT E PRITSHME

Shqipëria është angazhuar në reduktimin e gazeve me efekt serrë, përfshirë gazet serrë të fluoruara, nëpërmjet angazhimeve ndërkombëtare dhe kombëtare:

1) Ratifikimit të Marrëveshjes së Parisit, nëpërmjet ligjit 75/2016 dhe miratimit të dokumentit të NDC-së 2021-2030, nëpërmjet VKM-së nr.581 datë 06.10.2021 “Për miratimin e Dokumentit të Kontributit Kombëtar të Përcaktuar”;
2) Aderimit në Amendamentin e Kigalit të Protokollit të Montrealit, “Për substancat që hollojnë shtresën e ozonit”, nëpërmjet ligjit 91/2018;
3) Ligjit nr.2/2023 “Për gazet serrë të fluoruara”
Gazet serrë të fluoruara përdoren kryesisht në qarqet ftohës të frigoriferëve, pajisjet e ajrit të kondicionuar, pompat e nxehtësisë dhe sistemet e mbrojtjes nga zjarri. Për shumë nga produktet dhe pajisjet ku përdoren hidrofluorokarbonet të cilat kanë një potencial të ngrohjes globale të lartë, sot është bërë e mundur përdorimi i teknologjive miqësore ndaj ndryshimeve klimatike, prandaj zëvendësimi i tyre sipas të dhënave nga faqja zyrtare e DG Clima Action http://ec.europa.eu/clima/policies/f-gas/legislation/index_en.html do të kryhet me një kosto relativisht të ulët.
Për sa më sipër, Ministria e Turizmit dhe Mjedisit ka parashikuar në programin analitik të akteve për vitin 2024 hartimin e këtij projektvendimi nëpërmjet së cilit, Shqipëria:

1. Kontribuon në arritjen e objektivit global të KKKBNK-së për mbajtjen e rritjes mesatare të temperaturës globale nën 2°C krahasuar me nivelin paraindustrial, duke kufizuar rrezikun e ardhshëm dhe kostot e përshtatjes ndaj ndryshimeve të klimës;

2. Demonstron një angazhim politik duke kontribuar në nivel global në mënyrë të harmonizuar me qëndrimin e BE-së për ndryshimet klimatike;

3. Komunikon qartë nevojat dhe prioritetet e brendshme kombëtare ndaj ndryshimeve klimatike.

4. përcakton kushtet e posaçme, dokumentacionin shoqërues, procedurën, afatet për dhënien e autorizimit të ndarjes së kuotës vjetore të importit të hidrofluorokarboneve dhe/ose pajisjeve të parambushura me hidrofluorokarbone, si dhe përcaktimin e mënyrës së ndarjes së kuotave vjetore të importit të hidrofluorokarboneve dhe  pajisjeve të parambushura me hidrofluorokarbone, si dhe kriteret për ndarjen e tyre.

Projektvendimi synon të plotësojë e të përditësojë kuadrin ligjor për mbrojtjen e mjedisit dhe shëndetit të njerëzve, të luftoj degradimin mjedisor dhe të nxis zhvillimin e qëndrueshëm nëpërmjet përdorimit të kontrolluar dhe të sigurtë, si dhe reduktimin e përdorimit të hidrofluorokarboneve (HFC).
IV. VLERËSIMI I LIGJSHMËRISË, KUSHTETUESHMËRISË DHE HARMONIZIMI ME LEGJISLACIONIN NË FUQI VENDAS E NDËRKOMBËTAR
Projektvendimi hartohet në mbështetje të nenit 100 të Kushtetutës, të pikave 2 dhe 3, të nenit 20, të ligjit nr. 2/2023, “Për gazet serrë të fluoruara”, me propozimin e ministrit të Turizmit dhe Mjedisit i cili i jep kompetencë Këshillit të Ministrave të sanksionojë “kushtet e posaçme, dokumentacionin shoqërues, procedurën, afatet për dhënien e autorizimit të ndarjes së kuotës vjetore të importit të hidrofluorokarboneve dhe/ose pajisjeve të parambushura me hidrofluorokarbone”; si dhe përcaktimin e mënyrës së ndarjes së kuotave vjetore të importit të hidrofluorokarboneve dhe/ose pajisjeve të parambushura me hidrofluorokarbone, si dhe kriteret për ndarjen e tyre”.
Së fundmi, nëpërmjet miratimit të këtij projektvendimi realizohet respektimi i detyrimeve që i takojnë Republikës se Shqipërisë në zbatim të Amendamentit të Kigalit të Protokollit të Montrealit, “Për substancat që hollojnë shtresën e ozonit”, aderuar nëpërmjet ligjit 91/2018, si dhe ligjit nr. 2/2023 “Për gazet serrë të fluoruara”.
V. VLERËSIMI I SHKALLËS SË PËRAFRIMIT ME ACQUIS COMMUNAUTAIRES (PËR PROJEKTAKET NORMATIVE)

Ky projektvendim nuk përafron ndonjë direktivë apo rregullore specifike të BE-së, por hartimi i tij është bërë në përputhje me kuadrin politik të BE-së për reduktimin e gazeve serrë të fluoruara, konkretisht Rregulloren e (BE) 2024/573 të Parlamentit Evropian dhe e Këshillit e datës 7 shkurt 2024 për gazet serrë të fluoruara, që amendon Direktivën e (BE) 2019/1937 dhe shfuqizon Rregulloren (BE) Nr. 517/2014.
VI.  PËRMBLEDHJE SHPJEGUESE E PËRMBAJTJES SË PROJEKTAKTIT

Ky projektvendim është i strukturuar në IV krerë dhe 2 shtojca sipas tematikave të ndryshme që trajtohen.
Fillimisht, në Kreun I të projektvendimit Dispozita të Përgjithshme, është trajtuar qëllimi i tij, i cili është në përputhje të plotë me pikat 2 dhe 3, të nenit 20, të ligjit nr. 2/2023, “Për gazet serrë të fluoruara”, Kështu, rezulton se qëllimi i këtij projekt vendimi është përcaktimi i kushteve të posaçme, dokumentacionit shoqërues, procedurën, afatet për dhënien e autorizimit të ndarjes së kuotës vjetore të importit të hidrofluorokarboneve dhe/ose pajisjeve të parambushura me hidrofluorokarbone, si dhe përcaktimin e mënyrës së ndarjes së kuotave vjetore të importit të hidrofluorokarboneve dhe kriteret për ndarjen e tyre. 

Ndërkohë që në Kreun II të projektvendimit, janë trajtuar kushtet e posaçme, dokumentacioni shoqërues, procedura, afatet për dhënien e autorizimit për ndarjen e kuotës vjetore të importit të hidrofluorokarboneve dhe/ose pajisjeve të parambushura me hidrofluorokarbone.

Konkretisht sipërmarrësit që kërkojnë të pajisen me autorizim për ndarjen e kuotës vjetore të importit të hidrofluorokarboneve dhe/ose autorizim për importin e pajisjeve të parambushura me hidrofluorokarbone duhet të plotësojnë kushtet e mëposhtme:

a) të jetë person fizik /tregtar ose juridik, i regjistruar në regjistrin tregtar

b) të jetë i pajisur me licencën për import të hidrofluorokarboneve, sipas përcaktimeve të ligjit për gazet serrë të fluoruara
. 

c) të ketë kryer raportimin sipas parashikimeve të nenit 17, kreu V të ligjit nr. 2/2023 “Për gazet serrë të fluoruara”. 

Aplikimi për pajisen me autorizim për ndarjen e kuotës vjetore të importit të hidrofluorokarboneve do të kryhet nga data 1 shtator deri në datën 30 nëntor të çdo viti, në portalin unik qeveritar e-Albania duke depozituar kërkesën për pajisjen me kuotë për importin e hidrofluorokarboneve, dhe e shoqëron atë me dokumentacionin e kërkuar. Struktura përgjegjëse për gazet serrë të fluoruara në ministri, në bashkëpunim me Njësinë Kombëtare të Ozonit vlerëson kërkesat për pajisjen me kuotë nga data 1 dhjetor deri në datën 20 dhjetor dhe Ministri miraton kërkesat dhe lëshon autorizimet për ndarjen e kuotës së importit të hidrofluorokarboneve dhe/ose pajisjeve të parambushura me hidrofluorokarbone deri në datën 31 dhjetor.

Sipërmarrësit që aplikojnë për pajisjen me autorizim për importin e pajisjeve të parambushura me hidrofluorokarbone në portalin unik qeveritar e-Albania depozitojnë kërkesën dhe e shoqërojnë atë me dokumentacionin e kërkuar. Struktura përgjegjëse për gazet serrë të fluoruara në ministri në bashkëpunim me Njësinë Kombëtare të Ozonit brenda 5 (pesë) ditëve pune nga data e paraqitjes së kërkesës, shqyrton dokumentacionin e depozituar nga sipërmarrësi nëse dokumentacioni është depozituar i plotë.

Pas shqyrtimit, nëse sipërmarrësi ka përmbushur kushtet për pajisjen me autorizim, ministri miraton kërkesat dhe lëshon autorizimet për importin e hidrofluorokarboneve dhe/ose pajisjeve të parambushura me hidrofluorokarbone.
Në Kreun III të projektvendimit jepet mënyra dhe kriteret e ndarjes së kuotave vjetore të importit të hidrofluorokarboneve dhe/ose pajisjeve të parambushura me hidrofluorokarbone. Kuota vjetore ndahet 80% e kuotës vjetore totale për sipërmarrësit që kanë importuar për 3 vite apo më shumë hidrofluorokarbone; 10% e kuotës vjetore totale për sipërmarrësit e rinj që kanë më pak se tre vite që importojnë dhe 10 % e kuotës vjetore rezervë e cila administrohet nga ministria përgjegjëse për mjedisin do të jetë në dispozicion të sipërmarrëve që kërkojnë të importojnë pajisje të parambushura. 

Sipërmarrësit që duan të importojnë pajisje të parambushura duhet të aplikojnë për tu pajisur me autorizimin për import në Ministrinë e turizmit dhe Mjedisit. Ky kre përcakton gjithashtu rregullat për transferimin e kuotës si dhe autorizimin për përdorimin e kuotës nga një sipërmarrës në tjetrin. Konkretisht, cdo sipërmarrës i cili është pajisur me kuotë vjetore  mund të transferojë me miratimin e ministrit përgjegjës të mjedisit kuotën e tij, të gjithë ose një pjesë, në një tjetër sipërmarrës në Shqipëri i cili përmbush të njëjtat kritere. Kuota që transferohet nuk transferohet për herë të dytë. Gjithashtu, cdo sipërmarrës për të cilin është përcaktuar një kuotë vjetore mund të autorizojë një sipërmarrës tjetër të përdorë të gjithë ose një pjesë të kuotës së tij për qëllime të importimit të pajisjeve të parambushura me substanca të cilat janë pjesë e Shtojcës I të ligjit 2/2023. 
Pajisjet  nuk do të vendosen në treg përveç rasteve kur ato substanca me të cilat janë mbushur produktet ose pajisjet janë llogaritur si pjesë e kuotës vjetore.

Transferimet e kuotave dhe autorizimet për përdorimin e kuotave shoqërohen me marrëveshje bashkëpunimi midis palëve dhe do të jenë të vlefshme pas dakordësisë nga ministria përgjegjëse për mjedisin.
Kuota vjetore e importit përdoret vetëm për vitin kalendarik për të cilin është alokuar, deri në datën 31 dhjetor të këtij viti.
Kreu IV. “Dispozitat e fundit” sqaron se procedurat e aplikimit për pajisjen me autorizimin për ndarjen e kuotës vjetore të importit të hidrofluorokarboneve dhe/ose autorizimin për importin e pajisjeve të parambushura me hidrofluorokarbone nëpërmjet portalit unik qeveritar e – Albania, zbatohet në momentin që sistemi do të jetë funksional. deri në funksionimin e tij, dorëzimi i kërkesës për pajisje me autorizim importi të substancave ozonholluese dhe dokumentacionit të përcaktuar bëhet pranë ministrisë përgjegjëse për mjedisin.
Për vitin aktual periudha për depozitimin e kërkesave është 20 ditë nga data e hyrjes në fuqi të këtij vendimi. 
Për zbatimin e këtij projektvendimin ngarkohen Ministria e Turizmit dhe Mjedisit dhe Njësia Kombëtare e Ozonit. Ky vendim hyn në fuqi pas botimit në Fletoren Zyrtare.
SHTOJCA I Formulari i Aplikimit për pajisjen me autorizimin për ndarjen e kuotës vjetore të importit të hidrofluorokarboneve 

SHTOJCA II Mënyra e përllogaritjes së kuotave për sipërmarrësit, referuar në Kreun III, pika 1 b
VII. INSTITUCIONET DHE ORGANET QË NGARKOHEN PËR ZBATIMIN E AKTIT

Institucionet dhe organet që ngarkohen për zbatimin e aktit janë: 

1) Ministria përgjegjëse për mjedisin 
2) Drejtoria e Përgjithshme e Doganave.
3) Njësia Kombëtare e Ozonit
VIII. PERSONAT DHE INSTITUCIONET QË KANË KONTRIBUAR NË HARTIMIN E PROJEKTAKTIT

Me hyrjen në fuqi të ligjit nr.2/2023 “Për gazet serrë të fluoruara”, bazuar në pikat 2 dhe 3, të nenit 20, Ministria e Turizmit dhe Mjedisit në bashkëpunim me Njësinë Kombëtare të Ozonit janë angazhuar për hartimin e projektvendimit të cituar më sipër.
Më datë 4 Shtator 2024 Ministria e Turizmit dhe Mjedisit organizoi takimin konsultativ për prezantimin e akteve nënligjore, ku ndër të tjera u diskutua më përfaqësues të Njësisë Kombëtare të Ozonit, sektorit privat, doganave, akademisë, projektvendimi “Për përcaktimin e dokumentacionit të nevojshëm për pajisjen me licencë të sipërmarrësve që operojnë në treg me gazet serrë të fluoruara dhe pajisjet që përmbajnë këto gaze”. 

Draft VKM u publikua për konsultim me publikun në regjistrin elektronik (https://konsultimipublik.gov.al/ ). 

Me anë të sistemit elektronik e-akte, projektvendimi do të dërgohet për mendim në Ministrinë e Ekonomisë, Kulturës dhe Inovacionit, Ministrinë e Financave, Ministrinë e Drejtësisë, Ministrinë e Infrastrukturës dhe Energjisë, Ministrinë për Sipërmarrjen dhe Klimën e Biznesit dhe Agjencinë Kombëtare të Shoqërisë së Informacionit.
IX. RAPORTI I VLERËSIMIT TË TË ARDHURAVE DHE SHPENZIMEVE BUXHETORE
Ky projektvendim nuk parashikohet të ketë impakt në buxhetin e shtetit.
MINISTRI

MIRELA KUMBARO FURXHI
� MEKI ka iniciuar procedurën për ndryshimin e projektvendimit “Për disa shtesa dhe ndryshime në Vendimin nr. 538, datë 26.05.2009, “Për licencat dhe lejet që trajtohen nga apo nëpërmjet Qendrës Kombëtare të Licencimit (QKL) dhe disa rregullime të tjera nënligjore të përbashkëta”,  për rishikimin e kategorisë III.3 dhe përfshirjen e licencës të sipërmarrësve që operojnë në treg me gazet serrë të fluoruara dhe pajisjet që përmbajnë këto gaze (III.3.B).








Relacion shpjegues për Projektvendimin “Për miratimin e kushteve të posaçme, dokumentacionit shoqërues, procedurës, afateve për dhënien e autorizimit, si dhe mënyrës dhe kritereve të ndarjes së kuotave vjetore të importit të hidrofluorokarboneve dhe/ose pajisjeve të parambushura me hidrofluorokarbone”


